
Høyringsuttale frå Bergen Næringsråd til NOU 2026:4 Kjernekraft i Noreg? 

Bergen Næringsråd takkar for høvet til å gi innspel til NOU 2026:4 Kjernekraft i Noreg? 

Noreg står framfor eit aukande behov for kraft og nettkapasitet som følgje av 
elektrifisering, industriutvikling og digitalisering. På Vestlandet er manglande 
nettkapasitet allereie ei konkret hindring for investeringar og utvikling i næringslivet. For 
Bergen Næringsråd er det difor avgjerande at energipolitikken tek utgangspunkt i kva 
som kan gi meir kraft og betre nettkapasitet innanfor ein tidshorisont som møter behova 
i næringslivet. 

Bergen Næringsråd meiner Kjernekraftutvalet har levert eit grundig kunnskapsgrunnlag, 
og sluttar seg i hovudsak til utvalet si vurdering om at det ikkje no bør setjast i gang ein 
omfattande prosess for å innføre kjernekraft i Noreg. 

Utgreiinga viser at ei eventuell norsk kjernekraftsatsing vil krevje omfattande arbeid med 
regelverk, myndigheitsapparat og kompetanse, i tillegg til store investeringar og 
langsiktige offentlege forpliktingar. Samstundes ligg eventuell produksjon langt fram i 
tid. Kjernekraft vil dermed ikkje kunne løyse dei kraft- og nettutfordringane næringslivet 
står i dei komande åra. 

Dette må vere eit sentralt premiss for den vidare energipolitikken. Diskusjonen om 
kjernekraft må ikkje bli ei kvilepute som forseinkar tiltak som kan gi effekt tidlegare. 
Noreg må halde oppe tempoet i utbygging av nett og ny kraftproduksjon, samstundes 
som det blir arbeidd vidare med energieffektivisering, fleksibilitet og andre tiltak som 
kan frigjere og utnytte kraftsystemet betre. 

Bygg kunnskap, men prioriter framdrift 

At Bergen Næringsråd ikkje meiner Noreg bør starte ei kjernekraftsatsing no, betyr ikkje 
at utviklinga innan kjernekraft bør ignorerast. 

Noreg bør følgje den internasjonale teknologi- og kostnadsutviklinga og ha tilstrekkeleg 
kompetanse til å kunne vurdere utviklinga på eit godt fagleg grunnlag. Bergen 
Næringsråd støttar også at relevant forsking og kompetanse blir halden ved lag, både 
innan teknisk-naturvitskaplege fag og innan økonomi, juss og andre relevante 
fagområde. 

Dette arbeidet må likevel vere tydeleg avgrensa. Det bør ikkje utvikle seg til starten på eit 
norsk kjernekraftprogram eller ta merksemd og ressursar frå dei tiltaka som kan gi meir 
kraft og nettkapasitet langt raskare. 

Prioriter utfordringane vi står i no 

Den mest presserande utfordringa for Vestlandet er ikkje kva kraftteknologi Noreg 
eventuelt skal byggje ut fleire tiår fram i tid. Utfordringa er mangelen på kraft og 
nettkapasitet i dag og i åra framover. 



Bedrifter står i kø for nettilknyting, investeringar blir utsette, og ein strammare 
kraftbalanse kan svekkje både konkurransekraft og omstillingsevne. Bergen Næringsråd 
meiner derfor at hovudinnsatsen i norsk energipolitikk framleis må rettast mot raskare 
nettutbygging, auka kraftproduksjon og betre utnytting av det eksisterande 
kraftsystemet. 

Bergen Næringsråd si hovudvurdering er difor: 

• Det bør ikkje no setjast i gang ei omfattande norsk kjernekraftsatsing. 
• Kjernekraft kan ikkje erstatte behovet for raskare utbygging av nett og 

kraftproduksjon dei komande åra. 
• Noreg bør følgje teknologi- og kostnadsutviklinga internasjonalt og halde ved lag 

relevant forsking og kompetanse. 
• Arbeidet med kjernekraft må ikkje forseinke eller ta merksemd frå tiltak som kan 

gi meir kraft og nettkapasitet tidlegare. 
• Energipolitikken må først og fremst møte dei kraft- og nettutfordringane som 

allereie avgrensar næringsutvikling og investeringar. 

 

 

 


